
Mál nr.  363/2015 
M og 

vátryggingafélagið V  v. slysatryggingar sjómanna 
 

Líkamstjón sjómanns við störf 4.6.2013. 

Gögn. 
1. Málskot móttekið 24.9.2015 ásamt fylgiskjölum 1-40 
2. Bréf V dags. 22.10.2013. 

 

Málsatvik. 
M segist hafa slasast við störf sín um borð í fiskiskipi þegar hann var með pakkningar með beitu 
sem þurfti að kasta yfir beitingarvél til að koma þeim í beitingarkassa hinum megin við vélina og 
lag hafi komið á skipið, þegar hann hélt á einum kassanum og fékk M slink á sig,missti jafnvægið,  
datt og slasaðist. M krefst bóta úr slysatryggingu sjómanna enda hafi slys hans orðið vegna 
utanaðkomandi atburðar. M segir að þar sem áverki hans hafi getað orðið með tvennum hætti hafi 
hann lýst því fyrir læknum annars vegar, að hann hafi verið að lyfta kössum í veltingi og fengið 
verk í öxl og hins vegar, að hann hafi dottið á beitingarvél. M segir rangt að hann hafi við komu til 
læknis þ.11.11.2013 neitað að hafa orðið fyrir áverka. V segir að félagið hafi samþykkt bótaskyldu 
á grundvelli tilkynninga frá útgerð skipsins sem M starfaði á, um að M hafi orðið fyrir slysi þ. 
3.11.2013 þegar hann var að draga línu. V segir að síðar hafi verið óskað eftir frekari gögnum um 
líðan M og þegar þau hafi borist hafi m.a.verið staðfest að umrætt slys hafi ekki orðið þ. 3.11.2013 
heldur 4.6 2013 sbr. skriflega staðfestingu skipstjóra skipsins. Þá vísar V til læknisvottorðs þ. 4. 6. 
2013, þar sem M kvartar yfir sárum verk í vinstri öxl sem hann hafi fengið, þegar hann var að 
henda til kössum upp fyrir axlarhæð í talsverðum veltingi. V segir að í læknisvottorði frá 
11.11.2013 að M hafi verið slæmur  í vinstri öxl í tvo og hálfan mánuð, en neiti áverka. V segir að 
á grundvelli þessara nýju upplýsinga hafi félagið tekið málið til endurskoðunar og ljóst sé að M 
hafi ekki lent í slysi þ. 3.11.2013 heldur sé krafist bóta vegna slyss sem varð 4. júní en hafi 
ranglega verið tilgreint að hafi orðið í nóvember 2013. Þá segir V að sú lýsing að M hafi orðið 
fyrir slysi þegar hann var að henda til beitu, sé ekki í samræmið við fyrstu skráningu á atvikinu og 
engin samtímaskráning liggi fyrir um slys M. Yfirlýsing skipstjóra hafi verið lögð fram löngu 
síðar og samræmist hvorki fyrstu skráningu læknis né lýsingu M við fyrstu komu til læknis eða 
næstu komu þ.11.11.2013. V telur  ósannað að utanaðkomandi atburður hafi valdið meiðslum M.  

Álit. 
Fyrir liggja í málinu misvísandi lýsingar á því hvenær M varð fyrir áverka á vinstri öxl og með 
hvaða hætti það varð.  Samkvæmt fyrirliggjandi læknisvottorðum og yfirlýsingu skipstjóra  er 
tjónsatvikinu og afleiðingum þess lýst með ólíkum hætti.  Miðað við fyrirliggjandi gögn er því 
ósannað að M hafi orðið fyrir áverkanum þ. 4.6.2013 vegna utanaðkomandi atviks. M á því ekki 
rétt á bótum úr slysatryggingu sjómanna vegna atviksins þ. 4.6.2013. 

Niðurstaða. 
M á ekki rétt á bótum úr slysatryggingu sjómanna. 
 
 

Reykjavík 10.11.2015. 
 

Þóra Hallgrímsdóttir lögfr. 
 
 

          Ólafur Lúther Einarsson hrl.                                                  Jón Magnússon hrl. 


